
Inuit Kalaallit Nunaanniit nuuttartut amerliartuinnartut, ilaat 
pissutissaqangaanngitsumik periataartumillu nuuttut eqqarsaatigalugit, pingaartumilli 
Kalaallit Nunaanniit Danmarkimut inuttut atukkat pissutigalugit nuuttut 
aallaavigalugit immikkut iliuuseqarnissamik alloriartoqassanersoq pillugu 
oqallittoqarnissaanik siunnersuut. 
(Inatsisartunut ilaasortaq Sara Olsvig, Inuit Ataqatigiit) 
 
 
Akissuteqaat 
(Ilaqutariinnermut inatsisinillu Atuutsitsinermut Naalakkersuisoq, Martha Lund Olsen) 
 
 
Pissusissamisoortumik Sara Olsvig siunnersuuteqarmat qutsaviginiarpara. 
Pineqartumi tamatumani Naalakkersuisut eqqarsaatersuutaannut siunnersuut annertuumik 
assigiissuteqarpoq.  
 
Nunamut allamut nuunneq tamatigut ajornakusoortarpoq. Sorpassuit allaanerusinnaapput. 
Nunami nutaami pissutsinut ilisimasaqanngikkaanni, tupaallannartorpassuaqarsinnaanera 
naatsorsuutigineqarsinnaavoq.  
Naalakkersuisut isumaat imaappoq, inuit nunamit nuuttut, pissutsinut Danmarkimi atuuttunut 
paasissutissanik pissarsisinnaasassasut.  
 
Ernumanarpoq arlallit Danmarkimut nuunnissaq toqqartarmassuk inuuniarnikkut 
ajornartorsiutit pissutigalugit.  Danmarkimut kalaallit nutserarnerannut tunngatillugu 
inuuniarnikkut pissutsit ajornartorsiutaanerat eqqarsaatigalugu paasineqartariaqarpoq, 
politikki ingerlanneqartoq nutserarnermut aalajangiisuusarmat. 
Persuttaanermik eqqorneqartut ilaqutariillu eqqugaasut maani nunami pisariaqartitaminnik 
ikiorserneqarsinnaasariaqarput. 
Matumanilu ilaqutariinnut sullissiviit aamma ilaqutariinnut højskolit 
sunniuteqartorujussuupput. Taamaattumik aningaasanut inatsisissatut siunnersuummi 
Naalakkersuisut ilaqutariinnut sullissivinnut aamma ilaqutariinnut højskolinut tapiissutit 
malunnaatilimmik qaffassimavaat.  
 
Naalakkersuisut Danmarkimit isumaqatigiissutigineqarsimasoq isumaqatigiissut 
nuannaarutigaat, tassalu danskit aamma kalaallit kommuniisa akornanni 
ilisimatitsisarnissamut pisussaaffeqarneq pillugu inatsisiliuussisoqarnissaa.  
Isumaqatigiissutikkut periarfissaqalissaaq, inuuniarnikkut ilaqutariit eqqorneqarsimasut 
pillugit kalaallit danskillu kommuniisa akornanni paasissutissanik 
paarlaasseqatigiittarsinnaanissaq. Pitsaasuuvoq, suleqatigiittoqarmat ilaqutariinnik 
ikiorsiisinnaasunik, nuunniarlutik aalajangersimasunut inuiaqatigiinnik danskinik 
pitsaanerusumik naapitaqarsinnaanissaannut. Ilisimatitsisarnissamut pisussaaffiup 
immikkoortortaata kalaallisoorta meeqqanik inuusuttunillu ikiorsiisarneq pillugu nutaamik 
Inatsisartut inatsisissaattut missingiummut ilaatillugu Naalakkersuisunit 
siunnersuutigineqarpoq, taanna 2014-imi Upernaakkut katersuunnermi 
saqqummiunneqartussasaaq. 
 
Naalakkersuisut pimoorussisumik peqataanerisigut danskit naalakkersuisunut kissaatigisaq 
saqqummiunneqarsimavoq tassalu Danmarkimi nuussimasunut kalaallinut eqqugaasunut 
aningaasaliissutit qulakkeerneqarnissaat, tassani danskit naalakkersuisuisa 

periarfissiuunniaraat inuuniarnikkut suliniutinut taakkununnga aalajangersimasunik 
aningaasaliissutissanik nassaarnissaq danskit 2014-imut aningaasanut inatsisaanni immikkut 
ittumik suliniutitut. 
 
Ilaqutariittut toqqissisimanartumik peqqinnartumillu inuuneqarneq aamma inuuneruvoq 
persuttaanertaqanngitsoq. Arnat arlallit Danmarkimut aallartarput persuttarneqartarneq 
pissutigalugu. Taamaattumik Naalakkersuisut qimarnguiit aallukkusuppaat. Taamaattumillu 
Naalakkersuisunit kattuffimmik Danner-imit suleqatiginnissinnaanermut periarfissat 
isiginiarneqarsimapput. Danner tassaavoq kattuffik, nunani tamalaani arnanut meeqqanullu 
persuttaasarnerup unitsinneqarnissaanik sulissutiginnittoq, pineqartumilu annertuumik 
immikkut ilisimasaqarluni. Qimarnguinni pimoorussamik iliuuseqarnikkut qularnanngitsumik 
nutserarneq annikkillisinneqarsinnaavoq, pissutigalugu uagut najukkami pitsaanerusunik 
periarfissaqalissagatta ilaqutariinnik persuttaasarnermik eqqorneqarsimasunik 
ikiorsiisarnissamut.   
 
Qularutigineqassanngilaq, kikkulluunniit tamarmik naalagaaffeqatigiinnermi nutaamik 
inuuneqalerniarlutik killilersugaanngitsumik nuussinnaatitaammata. Ilaqutariit ilaat 
periataartumik nuuttarput, taakkunanilu inuuniarnikkut ajornartorsiutit pissutaasaratik. 
Ilaqutariit tamakku immaqa danmarkimi inuiaqatigiinni pissutsit 
ilisimasaqarfigerujussuartanngilaat, tamannalu nuanninngitsunik 
tupaallannartoqartitsisinnaavoq. Taamaattumik Naalakkersuisut inunnut taakkununnga 
paasissutissatigut atortussanik suliaqarniarput.  
 
Taamatut oqaaseqarlunga inersuarmi oqallilluarnissassinnik kissaappassi. 


